
Халык әйтсә, хак әйтә
Социализм, коммунизм, Ленин бабай өйрәтүләрен, октябрят, пионер законнарын, комсомол һәм партия уставларын инкарь итеп, базар икъти​садына килеп кергәч, тәрбия эше үз​агымына китте. Өстәвенә, без, ате​истлар буларак, мөселман дине ка​нуннарын да, халык педагогикасы ка​гыйдәләрен дә ялганга, юк-барга, юрауга әйләндереп бетердек. Татар халык иҗатының "Мәкальләр һәм әй​темнәр" китабында да алар, халык педагогикасы кагыйдәләре, дип түгел, ә ышанулар һәм юраулар дип кенә туплап бирелә. :
Элек тә без тәрбия өлкәсендә эш​ләмәдек түгел, эшләдек. СССР тар​калгач, тишек чиләкнең дистәләгән урыныннан су бәреп чыккан кебек, тәртипсезлекләр кайда җыелып, бө​реләнеп яткан диген, барысы да өскә калкып чыкты. Моңарчы уңай герой​лары булган әдәби әсәрләр тискәрегә әйләнде, мәктәп программаларыннан төшеп калды. Шушы көнгә кадәр та​бынган, аның барлык гамәлләреннән үрнәк алган Ленин бабабыз да бар​лык дәреслекләрдән дә төшереп кал​дырылды. Күрәсең, ул да үрнәк бул​маган. Югыйсә, коммунизм төзүченең мораль кодексында барлык кешегә ох​шарлык матур сүзләр язылган иде бит. 
Югарыда без санаган кагыйдәләр, законнар, уставлар, кодекслар һәм башкалар барысы да әлегә кадәр без игътибар биреп җиткермәгән халык педагогикасы әйтемнәренә (кагыйдә​ләренә) караганда балага, укучыга, кешегә бер яклы гына тәэсир итәләр. Мәсәлән, уку-язу әсбапларын чиста тот! Бала кызыксынучан, ә чиста тотмасам ни була? Кагыйдәдә моңа җа​вап юк. "Кич белән тырнак кисәргә ярамый, гомерең кыска була". Бу әй​темнең беренче өлешендә нәрсә эш​ләргә ярамаганлыгы күрсәтелсә, ә икенче өлешендә, шушы эш эшләнсә, куркырлык, шикләнерлек итеп әйтелә. Гомер белән уйнау уен эш түгел. Ке​шегә ул бер генә килә. Кич, караңгыда киселгән тырнак, теләсә кая чәчрәргә, азыкка төшәргә, кеше организмына эләгергә мөмкин. Бу әйтем белән безнең әби-бабайлар әдәплелеккә, чисталыкка өйрәткәннәр. 

Халык педагогикасы әйтемнәре исәпсез-хисапсыз күп. Әле алар җитәрлек өйрәнелмәгән. Бу әйтем​нәр, нәкъ мәкальләр шикелле, җае чыккан саен, сүз уңаенда, кирәк урын​да әйтеләләр. Әнә шулай туганнан үлгәнчегә кадәр безнең мигә сеңдере​ләләр. 

Халык педагогикасы әйтемнәре​нең икенче өлеше, бигрәк тә балалар психологиясенә зур йогынты ясый. "Табага төкермә, үлгәч үзеңә эссе та​ба ялатырлар". Эссе таба ялаудан, я, кайсыбыз курыкмый, өстәвенә әле үл​гәч. Бу әйтем балаларны гына түгел олыларны да куркыта. Үлемсез кеше юк бит. Аңласаң, әйтемнең нәтиҗәсе дә гап-гади: табада азык пешә, ә төкректә нинди микроблар булмас. 

Мәшһүр татар галиме, әдип, педагог, журналист, дин белгече Ризаэтдин Фәхретдинов (1859-1936) болай дигән. "Бала чагында алган тәрбия, чәч агарганчы бергә булыр. Бала чакта алынган тәрбияне соңын​нан бөтен дөнья халкы үзгәртә ал​мас". Шуңа да халык педагогикасы әй​темнәре, нигездә кече яшьтәге бала​ларга исәпләнгән. Бала вакытта хә​тергә сеңдерелгән шушы әйтемнәр​нең мәгънәсе өлкән яшьтә тагы да ти​рәнрәк, аңлаешлырак төсмер ала. Хә​ер, арабызда, бернәрсәдән дә курык​маска өйрәнгән кешеләрнең психо​логиясен йөгәнләү, куркыту өчен дә әйтемнәр җитәрлек. "Берәр җиргә ба​рырга чыксаң, кире кермә — юлың уң​мас". "Буш чиләк-көянтә белән капка​дан кермә, үлем-җитем теләрсең". Бе​ренче әйтем юлга чыкканда кирәкле әй​берләрне онытып калдырмаска, билгеле бер тәртипкә өйрәтсә, икенче әйтем, минемчә, ялкау булмаска, эш сөючән булырга өнди. Хезмәтне яраткан кеше тормышта бервакытта да югалмас. 

Барлык халык педагогикасы әй​темнәрне дә кешеләрне әдәпле, тәр​типле, сабыр, хезмәт сөючән, олы​ларга ихтирамлы булырга, чисталык​ка, пөхтәлеккә, өстәл янында үз-үзеңне дөрес тотуга, алган әйберне бил​геле бер урынга куюга, кирәкмәгән, ярамаган эшләрдән кисәтүгә юнәлде​релгән. "Ашаган сыныгыңны калдыр​ма — ирең (хатының) ташлап китәр".  Ашый башлаган икмәкне, азыкны кал​дыру медицина ягыннан да, әхлак ягыннан да акланмый. "Тәрәзә төбенә ризык куйсаң, җен сихерли". Ашау-эчү әйберләренең урыны чиста булырга тиеш. Тыңламасаң, җең сихереннән азап чигәчәксең. "Табактан ашасаң, сүзең үтмәс". Һәр кеше шулай та​бактан ашый башласа... Тазасы бар, авыруы бар. "Ашаганда аягыңны селкетеп утырма, ашаганыңны җен ашар". "Казан өстеннән ашасаң фә​кыйрьлек килер". "Чәеңне түгеп эчсәң - киявең исерек була". "Касмак аша​саң туеңда буран була". "Өстәл почмагында утырсаң кияүгә чыкмассың (өйләнмәссең)". Өстәл почмагында урын тар була, савыт-сабаларны ял​гыш төшереп җибәреп, уңайсыз хәлдә калуың бар.  "Чүмеч белән ашама, кия​веңнән (кызыңнан) уңмассың".  Ашау өчен кашык бар, нигә чүмечкә үре​лергә. Бу әйтемнәр өстәл янында үз-үзеңне тоту культурасына өйрәтә. Тыңларга теләмәсәң куркырлык итеп кисәтеп тә куя.

 "Тавык йөрәге ашасаң, куркак  буласың".  "Бүтәкә ашасаң, кечкенә булып калырсың". Элек гаиләне матди яктан ир-ат тәэмин иткән, авыр эш тә алар җилкәсенә төшкән. Минемчә, гаилә хуҗасына йөрәк, бү​тәкә бирү гаиләдә гаделсезлек тудыр​маган, ихтирамны гына арттырган. "Майны күп ашасаң, күзең сукыр була". Бу әйтем табынга куелган ризыкны күрмәгәндәй ашауны кисәтә. 

"Ике кеше бер үк сөлгегә сөртен​мә, тавышланырсыз".  "Чиләктәге су​ның (сөтнең) өстен ачык калдырсаң җен сихерли".  "Иләк аша карасаң, кия​вең шадра булыр".  "Алъяпкычка бит-кул сөртсәң, нахак сүз ишетерсең". Алъяпкыч күз алдындагы кием, аның чиста булуы шарт. Малай-шалайның борын тирәсе һәрчак чиста булмый, ә иләк чисталыкны ярата торган әй​бер. "Чәчеңне тарагач җиргә ташла​ма, башың сызлар".  "Басып чәч та​рама, бәхетле чәчең югалыр".  "Юы​нып ятарга кирәк, юынмасаң, йокла​гач шайтан ялый". Бу халык педаго​гикасы әйтемнәре барысы да чиста​лыкка, тәртипкә өйрәтә, йогышлы авырулар таралуын кисәтә. 

"Кич кешегә акча бирсәң, бәхет китә".  Акча төгәллекне ярата, караң​гыда ялгышып куюың бар. Шуның ар​касында якын кешең белән дә сүзгә керүең мөмкин.  "Идән себергәндә чүп калдырсаң, киявең таз булыр".  Эшкә тотынгансың икән, эшен көлеп тор​сын. Аннан-моннан эшләүчеләрне әй​тем әнә ничек куркытып куя. Таз кияү белән кайсы кызның торасы килсен. "Кояш баегач идән, ишек алды себе​рергә ярамый, байлыгың китә". Идән​дә нәрсә ятмас, караңгыда чүп белән чыгарып ташлавың да бар. Аннары йоклар алдыннан саф һаваны пыч​рату да файдага түгел. 
"Кояш баеганда йокларга ярамый — бәхетең ким була". Билгеле, ялкау булмаган кеше алай иртә йокламас. "Бусаганы атлап керергә кирәк, басып керсәң, өстеннән сүз китмәс".  "Буса​гага утырма, кечкенә булып калыр​сың". Кеше йөри торган урында, бар​лык кешегә комачаулап, бусагада уты​ру бер дә килешми. Бусага утыру өчен әле чиста урын да түгел бит. 

"Көянтә аша атлап чыксаң — коерык чыгар". Көянтә су китерү өчен алыштыргысыз әйбер. Урынсыз ятса бала-чага уйнап сындыруы бар. "Утка төкермә — авызың кутырлар". Ут элек-электән кирәкле әйбер саналган. Борынгы бабаларыбыз далада яшә​гәндә, терлек көткәндә, ерткычлар​дан саклану өчен утны сүндермәгән​нәр. Сүз уңаенда, бүген терлеккә печән-салам бирә торган урын — утлык, шул чордан калган исем. 

"Аяк киемеңне уң аяктан кисәң — эшең уңар".  "Баш киеме белән уйна​ма, башың авырту булыр". Мондый әйтемнәр кешене билгеле бер эш тәр​тибенә өйрәтәләр. Баскычны астан себереп менеп булмаган кебек, һәр эшнең үз тәртибе бар. 

"Буш  бишек тирбәтсәң,  бала елак була". Елак баланы караган ана гына моның күпме йокысыз төннәр икәнен әйтә ала. "Кеше кулыннан энәне тотып алма — дошманлашырсың". Энә болай да кулдан төшеп кенә китәргә то​ра. Югалып терлек авызына, үзеңнең кул-аягыңа керүе бар. Күңелсезлек ту​масын өчен энәне тукымага кадап ку​еп, шуннан алу ышанычлы. Әйтемдә сакчыллыкка да ишарә сизелә. "Яңа​гыңа таянып утырсаң, ятим каласың". Бигрәк тә аш өстәле янында иягеңә, яңагыңа таянып утыру килешми, ял​гыш өстәлдәге әйберләрне түгүең, ә үзең буялуың бар. Тыңламасаң, ятим​лекнең, әти-әнисезлекнең нинди яман хәл икәнен бер-ике көнгә әти-әни ку​накка киткәндә дә чамалыйбыз. 

Халык педагогикасы әйтемнәре ха​лык арасында, гаиләдә кулланышта. Алар онытылып бетмәгән. Бары тик бу әйтемнәрне тагын да киң кулланылышка кертәсе иде. Бигрәк тә бу эш беренче чиратта гаиләдә, балалар бакчасында, башлангыч сыйныфларда, нәкъ бабай​ларыбыз кулланган кебек, сүз арасында  — кирәкле урында гына кыстырылып җибәрелсә, отышлы булыр. Мораль кодекс, пионер законнары шикелле барлык җиргә язып, элеп кадере китмә​сен. Халык педагогикасы әйтемнәренең, минемчә, бөтен отышлы ягы да шунда, ярамаган эшне эшләү алдыннан яки эш​ләгәндә, аңларлык, куркырлык, бу эшне башка эшләмәслек, гомергә истә калыр​лык итеп әйтү.
Габдуллаҗан Нигъмәтҗанов,

Түбән Көек урта мәктәбе.

